
১।
দেশের জন্য যে কোনো ত্যাগ স্বীকারে প্রস্তুত : বিশাল নাগরিক সংবর্ধনায় প্রধানমন্ত্রী

প্রধানমন্ত্রী শেখ হাসিনা জাতিসংঘের দেওয়া দুটি আন্তর্জাতিক পুরস্কার দেশবাসীকে উৎসর্গ করেছেন। গতকাল ৫ অক্টোবর সোমবার ঢাকা উত্তর ও ঢাকা দক্ষিণ সিটি কর্পোরেশনের যৌথ উদ্যোগে তাঁর সম্মানে দেওয়া বর্ণাঢ্য নাগরিক সংবর্ধনার জবাবে প্রধানমন্ত্রী বলেছেন, এদেশের জনগণের জন্য আমি যে কোনো ত্যাগ স্বীকারে প্রস্তুত। জাতির পিতা বঙ্গবন্ধু শেখ মুজিবুর রহমান আমাদের স্বাধীনতা দিয়ে গেছেন। এই স্বাধীনতাকে নিয়ে অনেক ষড়যন্ত্র হয়েছে। কিন্তু সব ষড়যন্ত্র মোকাবিলা করেই বাংলাদেশ আজ বিশ্ব সভায় মর্যাদার আসনে স্থান করে নিয়েছে। বঙ্গবন্ধু ও লাখো শহীদের আত্মত্যাগ বৃথা যেতে দেব না, যেতে পারে না। জলবায়ু পরিবর্তন মোকাবিলা ও পরিবেশ রক্ষায় অসামান্য অবদান রাখায় প্রধানমন্ত্রী শেখ হাসিনা জাতিসংঘের পরিবেশ বিষয়ক সর্বোচ্চ পদক ‘চ্যাম্পিয়ন্স অব দ্য আর্থ’ পুরস্কারে ভূষিত হন। এ জন্য ঢাকার দুই সিটি কর্পোরেশন তাঁকে এ সংবর্ধনা দেয়। সূত্র-ইত্তেফাক, সমকাল, ইনকিলাব, ইন্ডিপেনডেন্টসহ কয়েকটি দৈনিক এ বিষয়ে লিড নিউজ ছেপেছে। 
২।
মুদ্রা পাচার প্রতিরোধ অধ্যাদেশ মন্ত্রিসভায় অনুমোদন

অর্থদ-ের পরিমাণ দ্বিগুণ ও একাধিক সংস্থার যৌথ তদন্তের সুযোগ রেখে মুদ্রা পাচার আইনের সংশোধনী অধ্যাদেশ আকারে জারির প্রস্তাব অনুমোদন করেছে মন্ত্রিসভা। গতকাল ৫ অক্টোবর সোমবার প্রধানমন্ত্রী শেখ হাসিনার সভাপতিত্বে মন্ত্রিসভার নিয়মিত বৈঠকে ‘মানি লন্ডারিং প্রতিরোধ (সংশোধন) অধ্যাদেশ’ জারির সিদ্ধান্ত হয়। এছাড়া গতকাল ৫ অক্টোবর সোমবারের বৈঠকে চট্টগ্রাম মেডিকেল বিশ্ববিদ্যালয় আইন এবং রাজশাহী মেডিকেল বিশ্ববিদ্যালয় আইনের খসড়ার অনুমোদন দিয়েছে মন্ত্রিসভা। বৈঠকের পর মন্ত্রিপরিষদ সচিব মোহাম্মদ মোশাররাফ হোসাইন ভূইঞা সাংবাদিকদের বলেন, গত ১৭ আগস্ট মন্ত্রিসভা ‘মানি লন্ডারিং প্রতিরোধ (সংশোধন) আইন-২০১৫’ এর খসড়ায় চূড়ান্ত অনুমোদন দিয়েছিল। আপাতত সংসদের অধিবেশন না চলায় এবং বিষয়টি জরুরি বিবেচিত হওয়ায় তা অধ্যাদেশ জারির প্রস্তাব মন্ত্রিসভা অনুমোদন করেছে। সূত্র-ভোরের কাগজ (শেষ পৃ.,ক.২), সংবাদ (শেষ পৃ.,ক.৫), প্রথম আলো (শেষ পৃ.,ক.১), ডেইলি স্টার (শেষ পৃ.,ক.৪), নিউজ টুডে (শেষ পৃ.,ক.৫)।
৩।
এমপি মঞ্জুরুল ইসলাম লিটনকে গ্রেফতারের নির্দেশ প্রধানমন্ত্রীর

প্রধানমন্ত্রী শেখ হাসিনা গাইবান্ধা-১ আসনের আওয়ামী লীগ দলীয় এমপি মঞ্জুরুল ইসলাম লিটনকে গ্রেফতারের নির্দেশ দিয়েছেন। বিতর্কিত এই এমপি বর্তমানে পলাতক রয়েছেন বলে প্রধানমন্ত্রীকে জানানো হয়েছে। গতকাল ৫ অক্টোবর সোমবার সচিবালয়ে মন্ত্রিসভার নিয়মিত বৈঠকের পর অনানুষ্ঠানিক আলোচনায় গাইবান্ধার সুন্দরগঞ্জে এক শিশুকে গুলিবিদ্ধ করার ঘটনায় অভিযুক্ত স্থানীয় এমপি মঞ্জুরুল ইসলাম লিটনকে গ্রেফতারের নির্দেশ দিয়েছেন প্রধানমন্ত্রী। সূত্র-সমকাল (পৃ.১,ক.১), যুগান্তর (পৃ.১,ক.৪), ইনকিলাব (পৃ.১,ক.৫), ইন্ডিপেনডেন্ট (পৃ.১,ক.১), ডেইলি সান (শেষ পৃ.,ক.১)। নিউ এজ, ডেইলি অবজারভার এ বিষয়ে লিড নিউজ ছেপেছে।
৪।
বিশ্ববিদ্যালয় শিক্ষকদের ক্লাস পরীক্ষা বর্জনের যৌক্তিকতা নেই : শিক্ষামন্ত্রী

শিক্ষামন্ত্রী নুরুল ইসলাম নাহিদ বলেছেন, দেশের পাবলিক বিশ্ববিদ্যালয়ের শিক্ষকদের দাবি হচ্ছে পৃথক পে-স্কেল ঘোষণা। তাদের এ দাবির কথা মাথায় রেখে একটি কমিটি গঠন করা হয়েছে এবং কমিটিতে তাদের বিষয়টি বিবেচনা করা হবে। তাই শিক্ষকদের ক্ষুব্ধ বা উদ্বিগ্ন হওয়ার কোনো কারণ নেই। এতে তাদের ক্লাস পরীক্ষা বর্জন করার কোনো যৌক্তিকতা দেখছি না। গতকাল ৫ অক্টোবর সোমবার ঢাকা বিশ্ববিদ্যালয়ের ছাত্র-শিক্ষক কেন্দ্র (টিএসসি) মিলনায়তনে বিশ্ব শিক্ষক দিবস উপলক্ষে ‘টেকসই সমাজ গঠন, শিক্ষকদের ক্ষমতায়ন’ শীর্ষক এক আলোচনা সভায় এসব কথা বলেন শিক্ষামন্ত্রী। বিশ্ব শিক্ষক দিবস-২০১৫ জাতীয় উদযাপন কমিটি এ আলোচনা সভার আয়োজন করে। সূত্র-ইত্তেফাক (পৃ.৩,ক.৪), ইনকিলাব (শেষ পৃ.,ক.৫), ডেইলি স্টার (পৃ.৩,ক.১), নিউজ টুডে (পৃ.৩,ক.২)।
৫।
আইএস উত্থান ঠেকাতে পাশে আছে যুক্তরাষ্ট্র

বাংলাদেশে নিযুক্ত যুক্তরাষ্ট্রের রাষ্ট্রদূত মার্শা স্টিফেন্স ব্লুম বার্নিকাট বলেছেন, বাংলাদেশে ইসলামিক স্টেট (আইএস)-এর উত্থান ঠেকাতে সরকারকে যুক্তরাষ্ট্রের পক্ষ থেকে সর্বাত্মক সহযোগিতা করা হবে। তিনি বলেন, বাংলাদেশে আইএস-এর উত্থান ঠেকাতে যা দরকার তা আমাদের আছে। গতকাল ৫ অক্টোবর সোমবার জাতীয় প্রেসক্লাবে ডিক্যাব টক অনুষ্ঠানে ঢাকায় নিযুক্ত মার্কিন রাষ্ট্রদূত মার্শা বার্নিকাট সাংবাদিকদের এ কথা বলেন। এ সময় তিনি বলেন, এমন একজন প্রধানমন্ত্রী এখন  বাংলাদেশে রয়েছেন, যিনি সন্ত্রাসবাদের বিষয়ে ‘জিরো টলারেন্স’ নীতি গ্রহণ করেছেন। সূত্র-সংবাদ (পৃ.১,ক.৩), জনকণ্ঠ (পৃ.১,ক.১), ইত্তেফাক (পৃ.১,ক.৮), ইন্ডিপেনডেন্ট (পৃ.১,ক.১), নিউ নেশন (পৃ.১,ক.২), যায়যায়দিন, ডেইলি সান, নিউজ টুডে এ বিষয়ে লিড নিউজ ছেপেছে।
৬।
বিজয়া দশমীর ছুটি ২২ অক্টোবর

২৩ অক্টোবরের পরিবর্তে ২২ অক্টোবর বৃহস্পতিবার সারা দেশে বিজয়া দশমীর ছুটি থাকবে। শারদীয় দুর্গোৎসবের নবমী ও দশমীর তিথি এবার একই দিনে পড়ায় বিজয়া দশমীর সরকারি ছুটি একদিন এগিয়ে আনা হয়েছে। গতকাল ৫ অক্টোবর সোমবার প্রধানমন্ত্রী শেখ হাসিনার সভাপতিত্বে মন্ত্রিসভার বৈঠকের পর ছুটির তারিখ পরিবর্তনের বিষয়টি জানান মন্ত্রিপরিষদ সচিব মোহাম্মদ মোশাররাফ হোসাইন ভূইঞা। সূত্র-প্রথম আলো (পৃ.৩,ক.৫), ইত্তেফাক (পৃ.৩,ক.৬), সংবাদ (শেষ পৃ.,ক.৮), ইন্ডিপেনডেন্ট (শেষ পৃ.,ক.৬), বাংলাদেশ টুডে (শেষ পৃ.,ক.৪)।
৭।
এসডিজি অর্জনে পাঁচ চ্যালেঞ্জ : সিপিডি

টেকসই উন্নয়ন লক্ষ্য (এসডিজি) অর্জনে বাংলাদেশকে পাঁচটি চ্যালেঞ্জ মোকাবিলা করতে হবে বলে জানিয়েছে বেসরকারি গবেষণা সংস্থা সেন্টার ফর পলিসি ডায়ালগ (সিপিডি)। এগুলো হলো বৈশ্বিক উন্নয়ন কর্মসূচিকে জাতীয় পরিকল্পনার সঙ্গে সমন্বয় করা, সকলের অংশগ্রহণ ও জবাবদিহিতা, অর্থের জোগান বা সম্পদের প্রাপ্যতা, বস্তুনিষ্ঠ পরিসংখ্যান ও তদারকি এবং কাঠামোগত কৌশল ও বাস্তবায়ন। একই সঙ্গে বৈশ্বিক শাসন কাঠামোকে আরও সমন্বিত করা সব থেকে গুরুত্বপূর্ণ বিষয় বলে মনে করছে সিপিডি। গতকাল ৫ অক্টোবর সোমবার মহাখালীর ব্র্যাক সেন্টারে আয়োজিত সংবাদ সম্মেলনে বেসরকারি গবেষণা সংস্থা সেন্টার ফর পলিসি ডায়ালগ (সিপিডি) এসডিজি বাস্তবায়নে এসব চ্যালেঞ্জের কথা তুলে ধরেছে। সূত্র-সংবাদ (পৃ.১,ক.৬), প্রথম আলো (পৃ.১৩,ক.৬), সমকাল (পৃ.৩,ক.২), ডেইলি স্টার বিজনেস (পৃ.১,ক.১), ইন্ডিপেনডেন্ট (শেষ পৃ.,ক.২)।
৮।
চট্টগ্রামে জেএমবির সামরিক প্রধানসহ গ্রেফতার ৫ : বিপুল অস্ত্র, গ্রেনেড গোলাবারুদ উদ্ধার

চট্টগ্রামে কর্ণফুলী নদীর দক্ষিণ পাড়ে খোয়াজ নগর এলাকায় নিষিদ্ধ ঘোষিত জামাআ’তুল মুজাহিদিন বাংলাদেশের (জেএমবি) একটি জঙ্গি আস্তানায় অভিযান চালিয়ে সংগঠনটির আত্মঘাতী ও সামরিক শাখার প্রধান জাবেদসহ পাঁচ জঙ্গিকে গ্রেফতার করেছে পুলিশ। ওই সময় সেখান থেকে হ্যান্ড গ্রেনেড, অস্ত্র, গুলি ও শক্তিশালী বিস্ফোরক তৈরির বিপুল পরিমাণ সরঞ্জাম উদ্ধার করা হয়। চট্টগ্রাম মেট্রোপলিটন পুলিশের অতিরিক্ত উপকমিশনারের নেতৃত্বে ওই জঙ্গি আস্তানায় গতকাল ৫ অক্টোবর সোমবার সন্ধ্যার পর অভিযান শুরু হয়। সূত্র-ভোরের কাগজ (পৃ.১,ক.১), প্রথম আলো (শেষ পৃ.,ক.২), ইত্তেফাক (শেষ পৃ.,ক.১), ডেইলি স্টার (পৃ.১,ক.১),  ইন্ডিপেনডেন্ট (পৃ.১,ক.৬)।
৯।
ঈশ্বরদীতে গির্জার যাজককে গলা কেটে হত্যার চেষ্টা

ঈশ্বরদীর ব্যাপ্টিস্ট মিশনের ‘ফেইথ বাইবেল চার্চ অব গড’ এর ফাদার লুৎ সরকারকে গলা কেটে হত্যার চেষ্টা করেছে দুর্বৃত্তরা। গতকাল ৫ অক্টোবর সোমবার সকাল সাড়ে নয়টার দিকে উপজেলা বিমানবন্দর সড়কের পাশে ওই ফাদারের বাসায় এ ঘটনা ঘটে। এলাকাবাসী জানায়, সকালে মোটরসাইকেলে তিনজন লোক ফাদারের বাসায় আসে। এসময় তারা ফাদারকে হত্যার চেষ্টা করলে তার স্ত্রীর চিৎকারে আশপাশের লোকজন জড়ো হলে তারা পালিয়ে যায়। আহত অবস্থায় তাকে ঈশ্বরদী হাসপাতালে ভর্তি করা হয়েছে। চিকিৎসকরা জানান, তার গলায় কয়েকটি সেলাই দেওয়া হয়েছে। তবে তিনি এখন আশঙ্কামুক্ত। সূত্র-ইত্তেফাক (পৃ.১,ক.১), প্রথম আলো (পৃ.১,ক.৬), ডেইলি স্টার (পৃ.১,ক.৮), নিউজ টুডে (শেষ পৃ.,ক.১)।
১০।
রাজধানীতে ৮ মানব পাচারকারী গ্রেফতার : বিপুল জাল পাসপোর্ট ভিসা উদ্ধার 

রাজধানীর বিভিন্ন স্থানে অভিযান চালিয়ে মানব পাচার ও প্রতারণাকারী চক্রের ৮ জনকে গ্রেফতার করেছে র‌্যাপিড অ্যাকশন ব্যাটালিয়ন-র‌্যাব। এ সময় চক্রের কাছ থেকে বিপুল পরিমাণ জাল  পাসপোর্ট ও ভিসা তৈরির সরঞ্জাম উদ্ধা করা হয়। গত ৪ অক্টোবর রোববার থেকে গতকাল ৫ অক্টোবর সোমবার ভোর পর্যন্ত এ গ্রেফতার অভিযান চলে। এ চক্রের মুল হোতা রেজাউল করিম সোহেল এর পূর্বে গ্রেফতার হয়ে জেল খাটে। র‌্যাবের লিগ্যাল অ্যান্ড মিডিয়া উইংয়ের পরিচালক মুফতি মাহমুদ খান সংবাদ সম্মেলনে জানান, সম্প্রতি সংঘবদ্ধ ও প্রতারক মানব পাচারকারী চক্র উন্নত বিশ্বে লোক পাঠানোর নাম করে সাধারণ মানুষকে প্রতারণা করে অন্য দেশে আটকে রেখে বিপুল পরিমাণ অর্থ আদায় করছে। সূত্র-সংবাদ (শেষ পৃ.,ক.৭)।
১১।
বাসায় ঢুকে পিডিবির সাবেক চেয়ারম্যানকে গলা কেটে হত্যা 

রাজধানীর  বাড্ডায় বিদ্যুৎ উন্নয়ন বোর্ডের সাবেক চেয়ারম্যান খিজির খান খুন হয়েছেন। গতকাল ৫ অক্টোবর সোমবার রাত ৮টার দিকে ৬/৭ জন দুর্বৃত্ত মুরিদ বেশে তার বাসায় প্রতিষ্ঠিত খানকাহ শরিফে ঢুকে ঠা-া মাথায় তাকে জবাই করে হত্যা করে। চাঞ্চল্যকর এ খুনের মোটিভ তাৎক্ষণিক জানা না গেলেও হত্যার ধরন দেখে খুনিরা ধর্মীয় উগ্রপন্থী বলে গোয়েন্দারা অনুমান করছেন। সূত্র-যায়যায়দিন (পৃ.১, ক.২), প্রথম আলো (পৃ.১,ক.৫), ইত্তেফাক (পৃ.১,ক.১), ডেইলি স্টার (পৃ.১,ক.৬), নিউ নেশন (পৃ.১,ক.৪)।
সম্পাদকীয়
ক.
প্রথম আলো, জনকণ্ঠ, ইত্তেফাক : এশিয়ান কার্ডিয়াক অ্যান্ড জেনারেল হাসপাতালে তিন নবজাতক মৃত্যুর জন্য দায়ী ঐ হাসপাতালের দুজন চিকিৎসক ও ব্যবস্থাপনা পরিচালককে পুলিশ গ্রেফতার করে রিমা-ে নেওয়ায় স্বস্তি প্রকাশ করে এসব অননুমোদিত হাসপাতালের বিরুদ্ধে কঠোর ব্যবস্থা নেওয়ার দাবি; 

খ.
ইত্তেফাক : আইসিটি খাতে অর্থনৈতিক অগ্রগতিতে সরকারের সাফল্য অব্যাহত থাকার প্রত্যাশা ব্যক্ত;

গ.
জনকণ্ঠ : অবিরাম ভাঙনে মানচিত্র থেকে সন্দ্বীপ হারিয়ে যেতে বসায় উদ্বেগ প্রকাশ করে ঐতিহ্যময় এ জনপদকে টিকিয়ে রাখতে সম্ভাব্য সব রকমের ব্যবস্থা গ্রহণের ওপর গুরুত্বারোপ; 

ঘ.
সংবাদ, সমকাল : নির্বাচন কমিশনের (ইসি) মাঠ পর্যায়ের তথ্য সংগ্রহকারীরা বাড়ি বাড়ি না গিয়েই ভোটার নিবন্ধনের কাজ করছেন বলে অভিযোগ পাওয়ায় তা আমলে নিয়ে ইসিকে গ্রহণযোগ্য একটি নির্ভুল ভোটার তালিকা প্রণয়ন করার সুপারিশ;

ঙ.
যুগান্তর, ইনকিলাব, যায়যায়দিন, ডেইলি স্টার, ডেইলি অবজারভার, নিউজ টুডে, নিউ এজ : স্বল্পতম সময়ের ব্যবধানে দু’জন বিদেশি নাগরিক হত্যার ঘটনায় প্রধানমন্ত্রী শেখ হাসিনার বক্তব্যের কথা উল্লেখ করে দেশের স্বার্থে দ্রুততম সময়ে বাংলাদেশে অবস্থানকারী সব বিদেশি নাগরিকের ডাটাবেজ তৈরি করে তাদের নিরাপত্তা নিশ্চিত করার পাশাপশি তারা যাতে নেতিবাচক কোনো অপরাধমূলক কর্মকা-ে জড়াতে না পারে সে ব্যাপারে ব্যবস্থা নেওয়ার ওপর গুরুত্বারোপ;

চ.
ডেইলি স্টার : এক মাস যাবৎ পৃথক পে-স্কেল নিয়ে বিশ্ববিদ্যালয় থেকে প্রাথমিক পর্যায়ের শিক্ষা প্রতিষ্ঠানে চলমান প্রতিবাদ আন্দোলন আমলে নিয়ে সরকারকে সমস্যার সমাধানে অতি দ্রুত উপযুক্ত পদক্ষেপ নেওয়ার সুপারিশ; 

ছ.
ইন্ডিপেনডেন্ট : প্রায় চার কোটি টাকা ব্যয়ে রাজধানীর সড়কগুলো সংস্কার করা হলেও এক বছরের মধ্যে বেহাল দশা হয়ে পড়ায় নি¤œমানের সংস্কার ও রক্ষণাবেক্ষণ কাজের অবসান হওয়ার প্রত্যাশা;

জ.
ডেইলি সান : চলতি অর্থ বছরের প্রথম দুই মাসে চিংড়ি মাছের উৎপাদন কমে যাওয়াসহ প্রক্রিয়াকরণে আধুনিক প্রযুক্তি ব্যবহার না করায় ফ্রোজেনফুডের রপ্তানি অনেক কমে যাওয়ার কথা উল্লেখ করে চিংড়ি চাষে আধুনিক পদ্ধতির চাষাবাদ ব্যবস্থা জোরদার করার আহ্বান; 

ঝ.
বাংলাদেশ টুডে : সরকারি ভূমি অবৈধ দখলদারদের হাত থেকে রক্ষায় সত্যিকার কার্যকর ও জবাবদিহিতামুলক ব্যবস্থা জোরদার করার ওপর গুরুত্বারোপ করে সম্পাদকীয় প্রকাশ করেছে।  
উপ-সম্পাদকীয়

ভোরের কাগজ পত্রিকায় প্রকাশিত কলামে বিদেশি হত্যার মতো অপরাধ রোধে দেশের গণতান্ত্রিক শক্তিসমূহকেও জনসচেতনতায় অংশ নেওয়ার উদ্যোগ নিতে হবে বলে উল্লেখ করা হয়েছে। 
নিবন্ধ ও ফিচার

ইত্তেফাক পত্রিকায় প্রকাশিত ‘বৈষম্য ঘোচাতে হবে’ শিরোনামের নিবন্ধে রেজাউল করিম খোকন টেকসই উন্নয়ন লক্ষ্যমাত্রা (এসডিজি)র ক্ষেত্রে কাক্সিক্ষত সাফল্য পেতে দেশের সব ক্ষেত্রে সুশাসন প্রতিষ্ঠার পাশাপাশি রাজনৈতিক স্থিতিশীলতা নিশ্চিত করতে হবে বলে অভিমত প্রকাশ করেছেন। 

